
Белешка од состанокот 
за воведување трет циклус студии на 

Универзитетот „Св. Кирил и Методиј“ во Скопје
Во рамките на активностите за имплементација на Законот за високото образование, со посебен акцент на усогласувањето на високообразовната дејност со Законот и Статутот на Универзитетот „Св. Кирил и Методиј“ во Скопје, на 22 април 2009 година во Ректоратот на Универзитетот се одржа работен состанок со претставници одговорни за докторските студии на единиците на Универзитетот „Св. Кирил и Методиј“ во Скопје.
Со состанокот раково​деше проф. д-р Елена Думова-Јованоска, проректор за настава, а присуствуваа и проф. д-р Коле Василевски, проректор за наука, м-р Илија Пиперкоски, генерален секретар и претставници на Стручната служба на Универзитетот.
На состанокот присуствуваа претставници на единиците на УКИМ одговорни за докторските студии, а отсуствуваа претставици од следниве факултети/институти: Економскиот факултет, Филолошкиот факултет „Блаже Конески“, Факултетот за драмски уметности и Институтот за земјотресно инженерство и инженерска сеизмологија.  
Состанокот се одржа со цел да се изврши договор за начинот на организирање на третиот циклус студии и креирањето на студиските програми, како и за дефинирање на идните активности на Универзитетот во насока на воведување докторски студии.
Воведно излагање за иницијативата и организирањето на оваа работна средба даде проекторот за настава проф. д-р Елена Думова-Јованоска. Со оглед на тоа дека на 31 март 2009 година се одржа работилница за трет циклус студии, на која учествуваа експерти од странство од Европската асоцијација на универзитети, од Универзитетот Трент во Нотингем, Велика Британија и од Универзитетот „Пјер и Марија Кири“ во Париз, Франција, проректорот Думова-Јованоска даде кус осврт на искуствата изнесени на одржаната работилница. 
Проф. д-р Думова-Јованоска ги претстави следниве согледувања и главни заклучоци од одржаната работилница:

· Основни карактеристики на третиот циклус студии се: воведувањето коменторство со можност за институционална соработка, курсеви за стекнување на генерички знаења како на пр. методологија на истражување, пребарување на бази на податоци, пишување на научни трудови и сл., обезбедување генерација и организирање работилници, семинари и симпозиуми за следење на напредокот на докторантот (за теми од поширока област).
· Предлог-распределба на квантифицирањето на третиот циклус студии со кредити: од 30 до 60 кредити на предмети од научната област; 30 кредити за општи знаења, работилници и семинари во рамките на школата за докторски студии; од 90 до 120 кредити  за докторска дисертација.
· Кандидати: студенти кои сами ги финансираат студиите, докторанди (истражувачи) –  вработени на универзитетот на одредено време, стипендисти.
· Минимум критериумите потребни за запишување на третиот циклус се содржани во Законот за високото образование.
· Статистички гледано, податоците покажуваат дека на Универзитетот „Св. Кирил и Методиј“ во Скопје просечно има 100 одбранети докторски тези годишно и тоа: околу 50 од општествени науки, околу 20 од природни и биотехнички науки, околу 15 на технички науки и околу 15 на медицински науки. 

· Универзитетот „Св. Кирил и Методиј“ во Скопје ќе формира Стручен совет за докторски студии, чиј состав, надлежности и начин на работа се дефинираат во актот за негово формирање. Стручниот совет за докторски студии го формира Сенатот. Тој на Универзитетскиот сенат му предлага студиски програми за докторски студии, врз основа на иницијативи на факултетите и институтите. Стручниот совет за докторски студии доставува предлог за објавување конкурс за трет циклус студии на Универзитетот, ги координира студиите и се грижи за нивниот квалитет.
· Правилникот за условите, критериумите и правилата за запишување и студирање на студиите од трет циклус е во фаза на изработка.
· постапката за пријавување, изработка и одбрана на докторска теза е дефинирана во Статутот на Универзитетот.


На состанокот се водеше опсежна дискусија, беа отворени повеќе прашања и проблеми поврзани со практичната примена на законските решенија, особено кога станува збор за делот што се однесува на вршењето високообразовна и научна дејност. 
Дискутантите посебно ги покренаа прашањата во врска со:

· критериумите и процедурата за запишувањето на трет циклус студии;

· начинот на организирање на третиот циклус студии; 
· квантифицирањето на студиите преку кредити;

· потребата од континуиран квалитет;

· потребата од донесувањето акти на Универзитетот кои ја регулираат оваа материја;
· користењето на искуствата на европските универзитети со веќе воспоставен систем на докторски студии, посебно во поглед на нивното конципирање;
· финансирањето на третиот циклус студии и истражувачките проекти;

· содржината и траењето на докторските студии;
· временото вработување на студентите на трет циклус студии на Универзитетот.
На состанокот беа донесени следниве заклучоци:

· Третиот циклус студии да се организира во рамките на школа за докторски студии на ниво на Универзитетот.
· Квантифицирањето на третиот циклус студии со кредити да се распредели на следниов начин: 

· од 30 до 60 кредити на предмети од научната област;
· 30 кредити за општи генерички знаења, работилници и семинари во рамките на школата за докторски студии; 

· од 90 до 120 кредити за докторска дисертација (истражување). 
Универзитетот, односно Стручниот совет за докторски студии ќе биде одговорен за организирањето работилници, семинари, летни школи и други научни собири, со кои докторандите ќе остваруваат 30 кредити. 

Другите делови од третиот циклус студии ќе го организираат и реализираат единиците на Универзитетот - носители на студиските програми.
· Универзитетскиот сенат на Универзитетот „Св. Кирил и Методиј“ во Скопје да формира Стручен совет за докторски студии, чиј состав, надлежности и начин на работа ќе се дефинираат во актот за неговото формирање. 
· Воведувањето на третиот циклус студии да се одвива според динамиката на изработката, усвојувањето и акредитацијата на студиските програми за докторски студии.

· Факултетите и институтите, најдоцна до 10 мај 2009 година, да достават свои видувања и предлози за моделот на докторските студии кои ќе придонесат за успешна изработка на Правилникот за запишување и студирање во третиот циклус студии.
Иницијативата и организирањето на оваа работна средба беше поздравена од претставниците на единиците на Универзитетот. Конструктивната дискусија и дадените предлози ќе придонесат кон успешна реализација на претстојните активности.

